
Lê ô rispondeiva allôa, ch’ô l’ea segûo,

Ch’ô fava un passo fâso a dimandâme,

E ô l’ëa çerto d’espoñise a un refûo;

E chì pe prêuva ô començò a contâme

Un caxo, che gh’ëa occorso, e che taxûo

Sempre ô m’aveiva pe no contristâme:

O caxo occorso ô gh’ëa uña settemaña

Primma davanti ä Metropolitaña.

Là ô fermava ô tutô stesso a-ô momento,

Ch’ô sciortiva d’in Gexa doppo a messa,

Dixendoghe senz’atro complimento

Serio e burbero in cea davanti ä stessa,

Che lê ô ghe voiva dâ un avvertimento

Salutare riguardo a uña so nessa,

A-a quæ ô s’ëa accorto, ch’ô gh’andava spesso

Pe-e stradde da çittæ de caso in presso;

E spessiscimo in Gexa fêua de questo

O ghe dava de êuggiæ fisse e distinte:

Ch’ô a finisse do tutto insomma e presto,

Che da so nessa ô no sperasse ninte;

E che anche agindo lê con fin onesto

Tutte e so pretenscioin saivan respinte;

Ch’ô l'ëa quello ô primmo e urtimo arregordo,

Che pe-ô so megio ô no ghe fesse ô sordo.

M'assegûava un tâ caxo ciù che mai,

Che aveivo da un tutô mæ pretendente

Tutto da temme, e che a-i estremi guai,

Comm’ëan i nostri, indubitabilmente

I estemi rimedii ëan necessai:

Fêua di barbi n’aveivo atro parente,

Che ûn cuxin vegio stabilio a Marseggia

Galantommo e trattabile a maveggia.

